
直素有時望近日徐性善事該部左右侍郎先已問明因

本官至特署名題奏耳安得遽以通賄誣之宜降　旨令

照舊供職

河道右都御史潘季馴乞休吏部題覆閣臣看得本官熟

諳河事前以蒙　恩再起感激圖報奔走河道以船爲家

竭盡心力但因年已七十積勞成病臥床不起河道事務

須親身經歷難以臥理恐河道缺人誤事宜降　旨准致

仕

　于肅愍改謚忠肅撫臣傳孟春題請大宗伯于愼行題

　易其說則發于王世貞至黃鳳翔入臺題褒忠功于是

　于之後以杭州右衛指揮改錦衣其孫卽升都督先是

　傳公䟽未入黃夢一偉男子持書來有空山孤魂之句

　覺而心惡之詰晨接傳䟽乃知于公生氣凜凜猶存〈出小品〉

　乳源前江多蛇銜尾自下而上至燕口岩穴中一日夜

　始盡人擊之亦不爲害〈紀錄〉

　楊州府大旱下河茭葑之田赤地如焚有黑鼠無數豗

　尵葑田食根至盡葑土墳起一經野燒悉成灰土比之

　牛耕其功百倍鄕民賴之墾田十之一二眞是事物之

　最異者〈出小品〉

--

辛卯〈萬曆十九年〉

正月時當　廟享

上以玉體不安遣官恭代

閣臣恭進寫完　累朝訓錄加恩內閣元輔時行太師餘

官如故仍蔭一子中書舍人次輔國少師錫爵少傳家屛

太子少保俱各餘官如故各給與應得詰命如勑奉行其

餘題叙効勞人員奉　旨依擬

原任行太僕寺卿今被論降調熊瑞辯本內訐稱御史崔

景榮諸事

上傳諭閣臣云御史是朝廷耳目他在外邊聞了聲息却

便規避反著總兵護送他以致失事庫藏錢粮他該查盤

反拏來私自饋送罪尤重于祝大舟該重處他欽此

二月閣臣擇本月初七日恭請

上臨御日講有　旨暫緩

禮部尙書于愼行敎習庶吉士

侍郎田一儁上䟽吿病

三月御史周盤詹事講䟽請將李材釋放立功閣臣䟽曰

臣等看得李材事情先該言官屢請法司題覆已該臣等

票擬與同劉天俸俱饒死充軍前票未蒙批發今劉天俸

以火器試騐特荷　聖恩准遣立功李材之事寔與劉天

